
        
            
                
            
        

    
	ХИЛЬМАР ВУЛЬФ

	 

	МАРЬЯ

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1960 онд эрхлэн хэвлүүлсэн “СКАНДИНАВ ОРНЫ УРАН ЗОХИОЛ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Данийн зохиолч Вульф, Хилмар 1908 онд төржээ. 

	«Дөрвөн сарын улирал шиг» (1941 он), «Ийм явдал бас тохиолдоно» (1943 он), «Хөдөлмөрийн дуу» (1945 он) гэдэг романууд нь Данийн загасчид, ажилчдын амьдралыг тод харуулна. 

	Дээр үед Данид ирж суурьшсан Польшийн хөдөө аж ахуйн ажилчдын тухай «Амьдралын зам» (1947 он), «Амьдралын талх» (1948) романууд нь уншигчдын дур сонирхлыг үнэн татаж чаджээ. 

	Бүгд Найрамдах Хятад Ард Улсад жуулчилж ирээд Хятадад шинэ амьдрал босгогдож байгаа тухай хоёр роман бичжээ.

	 


МАРЬЯ

	 

	Марья Дембинская арван найман настай байхдаа бусад польш охидын хамт Данид ирсэн ажээ. Тэдгээр охидыг Данец голын эрэг дээрх жижиг тосгонуудаас элсүүлэн авч, харь оронд очиж ажиллавал их баяжиж болно гэж тэдэнд амлан хэлжээ. Охидын хэн нь ч хөдөлмөр хийгээд баяжиж болно гэж санахгүй байсан боловч түүнд итгэхийг маш ихэд хүссэн ба ер нь цаашдаа ямар ч гарз гарахгүй байсан учир итгэн зөвшөөрчээ. 

	Охид залуу насаа ядуу амьдралын дунд өнгөрөөлөө. Өвлийн хүйтэн улиралд нийт тосгоныхон өлсөж ядрахад хүрнэ. Эндхийн хүмүүс ганц зоос ч далд хийх нөхцөлгүй байсан боловч лам багш минь элбэг арвин амьдарч байг гэж ням гараг бүрд сүмийн санд мөнгө өргөнө. Тэд хомсхон амьдарч сурчээ. Хэрэв бурхан багшийн шавь өлсөж ядрахад хүрвэл бурхан тэнгэр тэднийг нэг насаар нь тамд тарчилган зовоох болно. Ийм учраас ганц зоос ч гэсэн далд хийхэд бэрх байдаг ядуучууд юу боловч үүнд зориулан арвилан хэмнэж сурсан ажээ. Ядуучууд хар амиа хаацайлан, лам багш, сүм хийдийн сайн сайхны төлөө хутгаа хурцалж нэг ширхэг чүдэнзийг дөрөв хуваан хэрэглэж байлаа. 

	Харь орны хаан Польшид чүдэнзний үнийг өөрөө тогтоодог байсан тул чүдэнзийг ингэж хэмнэх хэрэгтэй байжээ. Энэ хаан чүдэнзний хаан байсан ба Польшид ямар ч холбогдолгүй байсан хэдий боловч гол мөрний эрэг буюу уул талын гацаанд суудаг хүмүүсийн хэрэглэдэг гэрэл, галд яагаад ч юм үнэ тогтоодог байв. Энэ чүдэнзний хаан, «монопол» эрхтэй байлаа. Ядуу хүмүүс монопол гэж чухам юуг хэлдгийг ойлговч нэг чүдэнзийг дөрөв хуваан, тэнгэрийн будаа, газрын үрээр хоол унд хийхдээ гал алдаж болохгүй гэдгийг сайн ойлгосон ажээ. 

	Чүдэнзний хаан тэнгисийн цаана сууна. Энэ орон нь хоёр хоногийн газар боловч бяцхан тосгоны ядуучуулд, энэ нь диваажингийн орон буюу тамд хүрэхтэй адил буюу түүнээс ч хол мэт санагдана. 

	Гэвч замын уулзвар дээрх том байшинд суудаг тарган лам гуай энэ хүмүүсийг булшинд үдэн гаргаж хойд насандаа жаргана гэж амлан номлож газар дэлхий зовлон зүдүүрээс нь тэдний бодол санааг чадлаараа хөндийрүүлдэг хамгийн ойрын, хамгийн хүчирхэг төлөөлөгч нь байлаа. Чүдэнзний хааны оршин тогтох нь тэртэй тэргүй гашуун зовлонт амьдралд нь зайлшгүй байх ёстой хүнд дарамт юм гэж ядуучууд бодно. 

	Ням гараг бүр сүмийн санд, хөлсөө гоожуулж олсон хэдэн мөнгөө өргөхдөө бид ингэж л амьдрах үйлтэй улс гэж боддог байсан ба мөргөл дууссаны дараа өөр өөрийн овоохойг чиглэж цас болсон замаар гэлдэрнэ. 

	Төмс чанаж гал гаргахад нэг чүдэнзийг дөрөв хуваагаад нэгээр нь гал ноцоох нь амьдралын хууль гэж ядуу хүмүүс бодно. Аль нэг айлын эзэгтэй гацааны мухлагаас чимх давс олж авбал тэр айлд их баяр хөөр болно. Давс бас л өндөр үнэтэй байсан тул ховор барааны нэгэнд орно. Тогоотой төмсөнд чимх давс хийвэл амт орно гэдгийг хүн бүхэн мэдэх билээ. 

	Польшийн өнчин гацаанд ядуучууд ням гараг бүр бие биеэсээ төмсний давстай усыг ээлжлэн авдаг байлаа. Учир иймд нэг эмэгтэйн олсон давсаар баярын өдрүүдэд хоол дамжуулан амталж бурхан тэнгэрээс хайрласан хишгийг идэхэд аятай болгохыг мэрийдэг аж. 

	Польшийн ийм нэгэн гацаанаас Марья Дембинская Данид хүрч ирсэн билээ. Хүн болж төрснөөс хойш өнгөрсөн арван найман насанд ядуу амьдрал биеийг нь, багш лам сэтгэлийг нь эвджээ. Марья яаж баяжихаа мэдэхгүй байсан боловч амласан олон сайхан үгэнд итгэж харийн оронд олсон баялгаасаа гэртээ хайрлаж байгаарай гэж лам багшаас охидод захисан номыг сонсож зогсохдоо баяртай байж бил ээ. 

	 

	* * *

	 

	Ингэж зуны нэгэн сайхан өдөр польш охид Данийн Лоллан гэдэг арал дээр хүрч иржээ. Чихрийн завод тэднийг авчрах гэж бүхээгтэй машин явуулжээ. Охид өөрсдийн авч явсан жаал зугаа хувцасныхаа хамт бурхнаа ачаалаад газрын эзнээс польшийн ажилчдад гаргаж өгсөн байранд ирж буудаллав. 

	Тэд замдаа олон сайхан тосгодыг сонирхон харж цэцэглэсэн энэ орныг хараад сэтгэл бахдан явлаа. 

	Хэд хоногийн дараа польш охид, чүдэнз, давсаар баялаг оронд ирснээ мэдлээ. Одоо нэг чүдэнзийг дөрөв хуваах хэрэггүй болов. Эндхийн хүмүүс төмсний давстай хайран сайхан усыг хамаа бусаар асгадаг байлаа. 

	Марья бүхэл зунжингаа Лолланы шар луувангийн талбайд ажиллажээ. Талийгаач нарын хойноос буян үйлддэг ёслолын өдөр болоод ирэхийн үед баян эзэн харийн хүмүүсийн гарыг харахгүй болж гэр орондоо буцах цаг ойртоход Марья өчүүхэн ч баяжсангүйгээ сая олж мэдлээ. Марья баадандаа хэдий бага мөнгө хадгалсан боловч багш ламд явуулж нас нөгчсөн ойр дотнын хүмүүст ном уншуулж, сан тавиулахад мөнгө нь үл хүрэлцэнэ. Марья их ч ажил хийж нэлээн ч юм сурч авчээ. Дани бол чухамхүү баялаг орон боловч бас бид нар шиг ядуу хүмүүс байдаг юм байна гэж Марья ойлголоо. 

	Марья польшийн бусад охидын нэгэн байрын өмнө шуудайн дээр сууж зуны урт удаан үдшийг өнгөрөөдөг байлаа. Ойр хавийн тосгодын залуучууд энд бал дээрээ бужигнасан зөгий мэт цуглардаг байв. 

	Польш охид Дани хэлээр ганц хоёр үг солилцох болсон ба Марья үзсэн харснаа эргэцүүлэн бодож хүний ядуу хоосон эх нутгийн баялаг давс, чүдэнзнээс болдоггүй юм байна, эх орон нь баян бол ард түмэн нь баян байна гэсэн үг биш юм гэдэг дүгнэлт хийв. Энд хөдөлмөрлөсөн хүн бүр тэгж баяжаагүй билээ. 

	Марьятай хамт орой бүр байрын өмнө суудаг эндхийн залуучууд түүний анхаарлыг онц татаагүй тул Марья баялгийн тухай найз нөхдөөсөө илүү боддог ажээ. Юу эсвэл Марьяд Ярослав Станкенич гэдэг нэгэн польш залуу сэтгэлтэй болж жаргалтай сайхан болжээ. Станкевич Данид хэдэн жил болж мөн энэ помещикийнд бүхэл жилийн турш ажил хийжээ.

	Польш охид эх орондоо буцахын өмнө зул сарын баяр дөхөж байх үеэр Марья, Ярослав хоёрын хуримыг хийжээ. Тэр хоёр чихрийн завод байдаг жижиг хотын католик сүмд багш ламаас адис авч гэр бүл болжээ. 

	Марья хэдий баяжаагүй боловч үнэнч ханьтай болсондоо сэтгэл дүүрэн баясан Данид үхтлээ амьдрахаар шийджээ. 

	 

	* * *

	 

	Ингээд нэлээд олон жил боллоо. Марьягийн нас ахиж залуу байхдаа баяжих гэж бодож байсан хий бодлоосоо бүрмөсөн хагацжээ. Энэ олон жил Марья помещикийн ажлыг нуруугаа бөгтөр болтол хийсэн боловч өлсөхгүй шүү л явлаа. Марья одоо бэлэвсэн болж дөрвөн хүүхдийнхээ хамт эзэмшил газрын хамгийн захад суудаг байлаа. Марья үр хүүхэд, хар амиа тэжээхийн тулд помещикийн газар дээр хүч чадлаа хайрлахгүй зүтгэнэ. Өвлийн ширүүн улиралд ч гэсэн цатгалан сууж, эх нутагтаа залуу насандаа өлсөж явснаа санан дурсаж дотроо бурхан тэнгэр, багш ламаа магтаж суудаг боллоо. Марья хэдий амрахыг мэдэхгүй ажилчин Дани хүүхэн болж хувирсан боловч урьдын адил Польш эх орон, сүм, багш ламдаа үнэнч хэвээр байлаа. Төрсөн эх нутгийнхаа дурсгалыг сэтгэлийн гүнд хадгалж Лолланы энэ арал дээр уул ус, гэр орноо санаж хааяа нэг ханатлаа уйлдаг байлаа. 

	 

	* * *

	 

	Удалгүй дэлхийн хоёрдугаар дайн эхлэв. Германчууд Польшид довтлон орж хайр найргүй эвдэн сүйтгэсэн нь дарлагдсан польшийн ард түмэнд урьд өмнө нь үзэгдээгүй их гай зовлонг учруулжээ. 

	Марья нэг насаараа Данид байсан боловч эх орныхоо төлөө санаа зовдог байв. Зөвлөлтийн арми Польшийг фашистын дээрэмчдээс ариутган цэвэрлэх цаг эхлэхэд Марья эх орныхоо авралтын төлөө бурханд мөргөдөг болов. Оросууд чинь Польшийн заналт дайсан гэдгийг Марья аль эрт дуулжээ. Оросууд нэгэнт Польшид орсон бол одоо өнгөрөх нь тэр гэж Марья дотроо бодно. 

	Марья дайн эхэлсэн цагаас эхэлж гэр орноосоо захидал авахаа больжээ. Фашистын дээрэмчдийг Польшоос хөөн гаргаж эмх журам тогтоосноос хойш гэр оронтойгоо дахин захидлаар харилцах бололцоо тохиолдлоо. Польшоос ирсэн захидал сүүлийн жилд болсон урьд өмнө нь үзэгдээгүй гаслан зовлон, тэмцэл, үхлийн тухай бичдэг байлаа. 

	Марья бага насаа өнгөрүүлж, олон жил болсон төрсөн эх орноо үхэхээсээ өмнө нэг үзэх сэн гэдэг нууц бодлоо одоо бүрмөсөн орхижээ. Тэгээд гэр орондоо хүртэл захидал бичихдээ дургүй болов. 

	 

	* * *

	 

	Хэдэн жил өнгөрсний дараа Марьяд шинэ зовлон учирчээ. Их охиныд нь гай дайрч гэнэ. Хэрэв нөхөрт гараагүй бүсгүй хүүхэдтэй болбол энэ ч бас бага хэрэг. Гэтэл үүнээс долоон дор хэрэг гарчээ. Марьягийн аз нь дутахад их охин нь тэр нутгийн цорын ганц коммунисттай гэнэт гэрлэжээ. Томоотой, цэвэрхэн төрсөн тэр залуу чихрийн заводод ажилладаг байсан тэгээд бурхан түүнийг өршөөх болтугай бас сайн залуу гэж үнэлэгддэг байжээ. Дайны эхний үед хүндэтгэн үзэж байсан чинь харин дөнгөж саяхан Польшийн заналт дайсан Оросын төлөөлөгч болох хувьсгалч гэж илэрч гэнэ. Орос улс Данитай хэзээ нэгэн цагт байлдаж яваагүй боловч Оросыг бас Данийн дайсан гэж үздэг нь их сонирхолтой хэрэг. 

	Охин нь ээждээ өөрийн нөхрийг танилцуулсан боловч тэр залуу хэчнээн сайхан ааштай хөдөлгөөнгүй байлаа ч гэсэн Марья түүнд ер итгэдэггүй байлаа. Бурхнаас сонгогдсон зарц багш лам бурхны дайсан энэ «улаантныхныг» хэрхэн зүхэж байсныг Марья хотод хэд хэдэн удаа харсан билээ. Марья өөрөө ч гэсэн сүмийн санд хөлсөө урсгаж арайхийж олсон хэдэн мөнгөө өргөж Польшийн заналт дайсанд алуулсан буюу эсвэл Сибирьд цөлөгдсөн гэр орныхоо хүмүүсийн төлөө бурханд мөргөдөг байв. Марья помещикийн эзэн авгайн их юмыг угаахаар пийшингээ хуучин сониноор галлах зуураа коммунистууд бол цөм заналт дайсны хөлсний этгээд гэмт хэрэгтнүүд мөн. Тэд бурхнаас тогтоосон ёс дэглэмийг нурааж, нүгэл үйлдэхийг завдаж байна гэсэн өгүүллэг гал ноцоох бүрдээ уншдаг байлаа. Охин минь хүнийг хэлж гуйгаад байхад энэ коммунисттайгаа үхлийн өөдөөс явж байна гэдэгт Марья тун итгэж ихэд харамсдаг байв. 

	Хүнд хүчир хөдөлмөр Марьягийн урьдын дүрийг алдуулснаас эрт хөгширчээ. Марья мэдэх гэсэн юмныхаа учрыг бүрэн олж чадаагүй байж болох юм. 

	Манай нутгийн хүмүүс Польшоос, гэр орныхоо хүмүүсээс яагаад ийм сайхан үгтэй захидал авдаг юм гэж Марья дотроо гайхна. Одоо цаг үе өөр болж Польш улс нэгэнт тусгаар тогтносон чөлөөт орон болоод дайны дараа бүгдийг шинээр зохион байгуулж байгаа тул одоо урдын дарлал мөлжил, гачигдал зовлон алга гэж тэд бичнэ. Польшийн алсын гацааны ядуучууд амьдралаа улам дээшлүүлж ирээдүй минь саруул болсон гэж бичсэнийг Марья сонсоод ихэд гайхдаг байлаа. 

	Лолланд байсан Марьягийн нэг нутгийнхан эргэлзэж байсан боловч зарим нь манайхан үнэнийг бичиж байна гэж дороо итгэх болжээ. Ийм ч учраас Данид байгаа Польшийн албаны төлөөлөгчид тэднийг эх орноо очиж үзнэ үү гэж урьсанд ихэнх нь явахаар саналаа өгчээ. Марья явахаасаа татгалзжээ. «Гадаадад суудаг Польш иргэдийн нийгэмлэгийн» хурал дээр Марья эрс шүүмжлэн миний ах дүүг алаагүй бол Сибирьд цөлснөөс лав зайлахгүй гэж мэдүүлэв. 

	Коммунистуудын захирдаг оронд очиж хар толгойгоороо тоглох хэрэггүй гэж Марья боддог байв. Польш хүмүүс эх орноо дурсан ярихад төрсөн нутгаа санаж зүрх нь палхийдэг байлаа. Танил дов толгод, ширүүн урсгалт голын эрэг дээрх зам, ус авч явсан булаг хүртэл түүний нүдний өмнө дахин үзэгдэх шиг болно. Үрчийсэн хацраар нь нулимс урсаж «Төрсөн нутгаа ядаж нүднийхээ булангаар ч билээ нэг харах юм сан» гэж аман дотроо шивгэнэнэ. 

	Лоллан арлын бяцхан хотод тэр орой хөгшин польш хүмүүсийн дуулсан польшийн эртний дуу урьд өмнө нь ингэж сайхан дуулдаж байгаагүй юм сан. Тэр эмэгтэйн зүрх эх нутгаа санаж тэгж их цохилж байгаагүй билээ. Марья олон дахин эргэлзэн, олон дахин бодож эцэс сүүлд нь явахаар шийджээ. Нэгэнт Данийн харьяат болсон тул одоо Польшид Данийн паспортаар явах болно. Тэгэхэд ямар ч шорон, Сибирийн ямар ч цөллөгөөс айх явдалгүй гэж тайлбарласанд Марьягийн сэтгэл онгойв. 

	Марья айж сандрах, баярлахыг хосолсоор хэсэг хүмүүсийн хамт эх орондоо очихоор алсын замд гарчээ.

	 

	* * *

	 

	Марьягийн сэтгэлийн гүнд үнэхээр хувьсгал үүсжээ. Сарын дараа Лоллан арал дээрх гэр, хэдэн хүүхэд дээрээ ирлээ. Энэ баялаг оронд нь амь зуухын төлөө помещикийн цэцэглэсэн талд хүнд хүчир хөдөлмөр хийснээс Марьягийн хуруу нь мурийж ширүүн болоод нүүр нь үрчийсэн боловч хар нүд нь гялалзаж дахин залуу болсон мэт харагдана. Харийн оронд баяжих гэж залуу насаа хүнд хүчир ажлын дунд өнгөрөөсөн энэ польш авгайн царай нь амьдралынхаа зорилтод хүрсэн мэт баяр баясгалангаар дүүрсэн байлаа. 

	Урьд өмнө нь ойлгож ядаж байсан зүйлээ одоо бараг хорь дахин ярьдаг болов. Ах дүү нь Сибирьд цөлөгдөөгүйг, харин помещикийн газрыг дөрвөн тосгоны дунд хуваахад ноогдсон хувийнхаа газарт тариалан тарьдаг болж шинэ байшинтай болцгоосон, мөн чүдэнзний хаан гэж одоо байхаа байсан гэнэ. Давс гэдэг чинь уул нуруу шиг овоолгоотой хүн бүр дуртай хэмжээгээр авдаг гэнэ. 

	Марья том, жижиг өөрчлөлт, толгойдоо орж ирсэн, үзсэн харснаа цөмийг дурсан ярих болов. Марья шинэ Польш, тусгаар тогтносон эх орныхоо тухай ярьж ард түмэн өөрөө олон нийтийн баялгийг босгож байна гэв. 

	Марьягийн хүүхдүүд ээж юу болчхоод ингэж их яриан болсныг тун ойлгосонгүй, гэвч эх нутагтаа харьж ирээд их баяртай байна гэдгийг л тэд сайн мэдэж байлаа. Польшийн, заналт дайсны тухай Марья ганц ч үг дуугарсангүй. Марьяг гэнэт: «Миний охин нөхрөө дуудаад ир. Над ярих хэрэг байна» гэхэд охин нь ямар учиртай болохыг сая л ойлгож мэдлээ. 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1960 оны хэвлэл “Скандинав орны уран зохиол” номын Гарчиг

	 

	ЗОХИОЛЧДЫН ТУХАЙ ТОВЧ ӨГҮҮЛЭХ НЬ

	 

	ДАНИЙН ЗОХИОЛЧДЫН ӨГҮҮЛЛЭГ

	 

	Абель К. : БОРООНЫ ШҮХЭР БОСЛОГО ГАРГАСАН НЬ

	Гуннарссон Г. : ХҮҮ

	Леакснесс К. : ШИНЭ ИСЛАНД

	Стефанссон X. : ИРГЭНИЙ ЗОРИГ

	 

	НОРВЕГИ ЗОХИОЛЧДЫН ӨГҮҮЛЛЭГ

	 

	Муен А. : ХАНСХҮҮ ТОМ БОЛОВ

	Рунген Б. : ИХ БЭЛЭГ

	Хуаген С. : ХАРИЙН ЦЭРЭГ

	Нордаль. Григ ШҮЛГҮҮД (Франц хэлнээс Ж. Намсрай орчуулав)

	 

	ШВЕЦИЙН ЗОХИОЛЧДЫН ӨГҮҮЛЛЭГ

	 

	Мартинсон М. : МАНЦУЙ, ЦЭРЭГ ХОЁР

	Теген Г. : ХҮНДЭТ ГЭР БҮЛ

	Чельгрен Ю. : АЛЯСКААС АВЧИРСАН АЛТНЫ ЭЛС

1960 оны хэвлэл “Скандинав орны уран зохиол” номын Хэвлэн нийтлэлийн мэдээлэл

	 

	СКАНДИНАВ ОРНЫ УРАН ЗОХИОЛ

	 

	Орчуулсан X. Гунгаажав

	Редактор Ш. Очирбат

	 

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО 

	УЛААНБААТАР 

	1960

	 

	Техн. ред. Г. Долгоржав 

	Хянагч Б. Гүрсэд

	 

	Хэвлэлтэд 1960 оны 10-р сарын 29-ны өдөр 

	 

	Б— 03607 

	Зах №298

	 

	8000 ширхэг хэвлэв. 

	 

	Хэв хуудас 6,76

	Цаасны хэмжээ 84X108 1/32 

	 

	Сүхбаатарын нэрэмжит Төв Хэвлэх Үйлдвэр 

	Улаанбаатар. Сүхбаатарын талбай: 2

